
8 fevral 2017-ci il, çərşənbə 3

Əli Həsənov: Azərbaycan 2017-ci ildə 
İslam dünyasının diqqət mərkəzində olacaq

 � Azərbaycan Respublikası Prezidentinin ictimai-siyasi 
məsələlər üzrə köməkçisi Əli Həsənov Səudiyyə Ərəbistanı 
Krallığına səfəri çərçivəsində Ər-Riyadda Səudiyyə Jurnalistləri 
Assosiasiyasının idarə heyətinin sədri, Körfəz Ölkələri Jurnalistlər 
Birliyinin sədri, “Əl-Cəzirə” qəzetinin baş redaktoru Xalid əl-
Maliki ilə görüşüb. 

Görüşdə Azərbaycan ilə Səudiyyə 
Ərəbistanı arasında media sahəsində 
əməkdaşlığın, qarşılıqlı əlaqələrin 
inkişaf etdirilməsi məsələləri müzakirə 
edilib. 

Daha sonra Əli Həsənov 
 “Əl-Cəzirə” qəzetinin redaksiya-
sında onun üçün təşkil olunmuş 
mətbuat konfransında iştirak edib və 
jurnalistlərin suallarını cavablandırıb. 

Azərbaycanın dünyada İslam 
həmrəyliyinin möhkəmləndirilməsində 
rolu ilə bağlı suala cavabında Preziden-
tin köməkçisi bildirib ki, Azərbaycan 
dövlət müstəqilliyini bərpa etdikdən 
sonra İslam ölkələri ilə qarşılıqlı 
faydalı əlaqələrin qurulması və inkişaf 
etdirilməsi ümummilli lider Heydər 
Əliyevin həyata keçirdiyi siyasətin 
başlıca istiqamətlərindən biri olub. 
Azərbaycan İslam ölkələri ilə ikitərəfli 
və çoxtərəfli əməkdaşlıq əlaqələri 
qurub, İslam Əməkdaşlıq Təşkilatının 
fəal üzvlərindən birinə çevrilib. 

Bu gün Prezident İlham Əliyev 
Azərbaycanın İslam ölkələri ilə 
əməkdaşlıq əlaqələrinin daha da 
inkişaf etdirilməsi, dünyada İslam 
həmrəyliyinin möhkəmləndirilməsi, 

islamofob dairələr tərəfindən İslam 
dininə qarşı təşkil edilən kampa-
niyanın qarşısının alınması, İslam 
dünyasına qarşı təhdidlərin aradan 
qaldırılması məsələlərinə böyük önəm 
verir. Təsadüfi deyil ki, Azərbaycan 
Prezidentinin Sərəncamı ilə 2017-ci il 
Azərbaycanda “İslam Həmrəyliyi ili” 
elan olunub və ölkəmiz bu çərçivədə 
həm yerli, həm də beynəlxalq 
səviyyədə bir çox təşəbbüslərlə çıxış 
edir. Bu çərçivədə İslam dəyərlərinin, 
mədəniyyətinin təbliği məqsədilə 
ölkə daxilində və onun hüdudla-
rından kənarda konfransların, fo-
rumların, simpoziumların və digər 
tədbirlərin təşkilinə xüsusi diqqət 
yetiriləcək. İslam ölkələrinin rəsmi 
şəxsləri, qeyri-hökumət, ictimaiyyət 
nümayəndələri arasında təmaslar 
intensivləşdiriləcək, qarşılıqlı səfərlər 
təşkil olunacaq. Azərbaycan dünya-
da islamofobiya meyillərinə qarşı 
mübarizənin gücləndirilməsi məqsədilə 
vahid mərkəzin yaradılmasını təklif 
edir və bu təşəbbüsün reallaşdırıl-
ması üçün digər ölkələrlə birlikdə 
müvafiq tədbirlər görəcək. Eyni 
zamanda, Azərbaycan problemlərlə 

üzləşmiş İslam ölkələrinə həm 
siyasi, həm də digər formalarda 
dəstəyin gücləndirilməsi üçün birgə 
məqsədyönlü addımlar atılmasını 
zəruri hesab edir. Onu da qeyd edim ki, 
Azərbaycan hər il beynəlxalq miqyasda 
keçirdiyi mədəniyyətlərarası dialoq, 

humanitar forumlar çərçivəsində İslam 
dünyasının üzləşdiyi problemləri 
müzakirəyə çıxarmaq, onları 
beynəlxalq ictimaiyyətin diqqətinə 
çatdırmaq və həlli yollarını tapmaq 
üçün səylərini artıracaq. Bütün bunlar 
və həyata keçirilməsi nəzərdə tutulan 
digər tədbirlər göstərir ki, Azərbaycan 
İslam həmrəyliyini dəstəkləyən 
siyasətini var gücü ilə və peşəkarcasına 
davam etdirəcək. Müsəlmanlar arasın-
da birliyin və həmrəyliyin formalaşdı-
rılması, eləcə də islamofobiya hallarına 
qarşı birgə mübarizə bu siyasətin 
əsasını təşkil edir. Azərbaycanın İslam 
həmrəyliyi mövzusunda təklif etdiyi 
platforma bu problemlərin həllinə 
kömək edə bilər. 

Əli Həsənov deyib ki bu il 
Azərbaycan IV İslam Həmrəyliyi 
Oyunlarına ev sahibliyi edəcək. İslam 
ölkələrinin idmançıları, jurnalistlər, 
çoxsaylı qonaqlar Bakıya gələrək 10 
gün ərzində bir arada olacaq, həm 
ölkəmizi yaxından tanıyacaq, həm də 
qarşılıqlı əlaqələr quracaqlar. Bu da 
İslam həmrəyliyinin gücləndirilməsinə 
ciddi dəstək, onun dünyada təşviqi 
üçün böyük fürsətdir. Hesab edirik ki, 

bu idman yarışması dünyada İslam 
həmrəyliyinin bir nümunəsi olacaq, İs-
lam dünyasında əməkdaşlığı, mehriban 
münasibətləri stimullaşdıracaq. 

Azərbaycan həm də müsəlman 
ölkələrinin media ictimaiyyəti ara-
sında əlaqələrin möhkəmləndirilməsi 
istiqamətində məqsədyönlü addım-
lar atır və səmərəli təkliflərlə çıxış 
edir. 2016-cı ilin oktyabrında Bakıda 
İslam Əməkdaşlıq Təşkilatına üzv 
Dövlətlərin Jurnalistləri Assosiasi-
yasının niyyət konfransı keçirilib. 
Ümid edirik ki, bu təşəbbüs reallığa 
çevrilərək müsəlman ölkələrinin 
jurnalistləri arasında əlaqələrin 
möhkəmlənməsinə, onların İslam dün-
yasının ortaq maraqlarının müdafiəsi 
üçün səfərbər olunmasına böyük 
töhfə verəcək. İslam həmrəyliyinin 
möhkəmləndirilməsi məqsədilə irəli 
sürülən səmərəli təklif və təşəbbüslər, 
atılan praktiki addımlar sayəsində 
2017-ci ildə Azərbaycan İslam dünya-
sının diqqət mərkəzində olacaq. 

İslam ölkələrinin qarşılaş-
dığı problemlərin həlli ilə bağlı 
Azərbaycanın hansı səylər göstərdiyi 
barədə sualı cavablandıran Əli 
Həsənov deyib ki, Azərbaycan bu 
problemlərin həlli yollarının tapılma-
sına, dialoq yaradılmasına çalışır. O, 
bu problemlər sırasında Ermənistanın 
Azərbaycan ərazilərinin 20 faizini 
işğal etməsini, Fələstin problemini, 
Yaxın Şərq dövlətlərinin daxili işlərinə 
xarici müdaxilə nəticəsində yaranmış 
münaqişələri və qaçqın böhranını, 
İslam xalqları arasında milli və ya dini 
əsasda təfriqə salınmasını qeyd edib. 

Dağlıq Qarabağ münaqişəsinin 
həlli perspektivi, bu məsələdə ATƏT-in 
Minsk qrupunun və regionun böyük 
ölkələrinin səyləri barədə suala cava-
bında Əli Həsənov deyib: Ermənistan 
25 ilə yaxındır ki, Azərbaycan 
ərazisinin 20 faizini işğal edib, bir mil-
yondan artıq dinc sakini öz yurdundan 
didərgin salıb, həmin ərazidə bütün ya-
şayış məntəqələrini, sosial, iqtisadi və 
mədəni infrastrukturu, o cümlədən dini 
məbədləri, məscidləri dağıdıb. Bu dövr 
ərzində Ermənistan BMT Təhlükəsizlik 
Şurasının Azərbaycan torpaqlarının 
qeyd-şərtsiz boşaldılmasını, qaçqın və 

məcburi köçkünlərin maneəsiz şəkildə 
öz torpaqlarına qaytarılmasını tələb 
edən 4 qətnaməsini, həmçinin ATƏT, 
Avropa Şurası, Avropa İttifaqı, İslam 
Əməkdaşlıq Təşkilatı, Qoşulmama 
Hərəkatı və digər nüfuzlu beynəlxalq 
təşkilatların qərar və qətnamələrini qu-
laqardına vurub. İşğalçı ölkə, həmçinin 
ABŞ, Rusiya və Fransanın həmsədr 
olduqları ATƏT-in Minsk qrupunun 
səmərəli təkliflərini icra etməkdən 
boyun qaçırır, bütün səylərini mövcud 
status-kvonun, yəni, işğal faktının 
saxlanmasına yönəldib. Təəssüflə 
qeyd etməliyik ki, Azərbaycan bu 
məsələdə ciddi haqsızlıqla üzləşir. 
Çünki beynəlxalq təşkilatların 
dünyada digər oxşar münaqişələrin 
həlli ilə bağlı qəbul etdiyi qərarlar 
dərhal icra olunur, işğalçı ölkələrə 
qarşı sərt tədbirlər, sanksiyalar tətbiq 
edilir, hətta hərbi müdaxilə halları da 
mövcuddur. Azərbaycana gəldikdə 
isə, məsələnin bütün məsuliyyətini 
münaqişə tərəflərinin üzərinə atmağa 
çalışırlar. Buna görə də 25 ildir ki, bu 
münaqişənin həll olunmamasının bir 
səbəbi Ermənistanın qeyri-konstruktiv 
mövqeyi ilə bağlıdırsa, digər səbəb də 
beynəlxalq ictimaiyyətin, münaqişənin 
həlli ilə məşğul olan vasitəçilərin 
seyrçi mövqeyi, işğalçıya qarşı 
sərt tədbirlər tətbiq olunmamasıdır. 
Bununla yanaşı, qeyd etmək istərdim 
ki, biz erməni xalqını düşmən hesab 
etmirik. Bizim düşmənimiz yalnız 
Ermənistandakı rejimdir.

Hər bir regionda olduğu kimi, 
Azərbaycanın yerləşdiyi bölgə 
dövlətlərinin də istər ortaq, istərsə 
də bir-birinə zidd maraqları var. 
Biz Ermənistan istisna olmaqla, bu 
dövlətlərlə ortaq maraqları tapmağa, 
əlaqələrimizi bu istiqamətdə inki-
şaf etdirməyə çalışırıq. Biz Rusiya, 

Türkiyə, İran və Gürcüstanla ortaq 
mənafelər əsasında, xalqımızın 
istəklərinə və mənafelərinə cavab 
verən əsasda əlaqələr qururuq. 

Əli Həsənov Səudiyyə Ərəbistanı 
ilə Azərbaycan arasında iqtisadi 
əlaqələrin gələcəyi, qarşılıqlı investi-
siya sahəsində əməkdaşlıq imkanları 
barədə sualı cavablandıraraq deyib: 
“Prezident İlham Əliyevin Səudiyyə 
Ərəbistanı Krallığına sonuncu səfəri və 
İki Müqəddəs Ocağın Xadimi, Kral Sal-
man bin Əbdüləziz Al Səudla apardığı 
danışıqlar Səudiyyə Ərəbistanı şirkətləri 
və suveren fondlarının Azərbaycanda 
müxtəlif sahələrə – yerli, regional və ya 
transmilli layihələrə investisiya yatırma-
sına tam imkan yaradır. Azərbaycanın 
liderliyi ilə çox mühüm transmilli 
layihələr həyata keçirilir. Buna misal 
kimi Xəzər regionundan təbii qazı 
Avropa bazarına çıxaracaq “Cənub” qaz 
dəhlizi layihəsini, həmçinin Şərq-Qərb 
və Şimal-Cənub beynəlxalq nəqliyyat 
dəhlizləri layihələrini göstərmək olar. 
Səudiyyə Ərəbistanının şirkətləri 
bu layihələrdə iştirak edə bilərlər. 
Ölkəmizin neft şirkəti olan SOCAR-
ın Türkiyədə neft-kimya sahəsində 
layihələri var. Məlum olduğu kimi, 
Səudiyyə Ərəbistanının neft-kimya 
şirkətləri də bu sahəyə investisiya yatır-
maq istəyirlər. Göründüyü kimi, qeyd 
edilən və digər istiqamətlərdə birgə 
işləmək olar. 

Eyni zamanda, Azərbaycan gözəl 
iqlimi, əlverişli coğrafi şəraiti, müasir 
turizm infrastrukturu olan ölkədir. 
Bütün bunlar, həmçinin xalqımızın 
zəngin mədəni irsi, qonaqpərvərliyi 
ölkəmizi beynəlxalq turizm üçün 
cəlbedici məkana çevirib. Düşünürəm 
ki, Azərbaycanın turizm sektorun-
da Səudiyyə Ərəbistanı şirkətləri 
üçün çoxlu investisiya imkanları 

mövcuddur. Ötən il Azərbaycana 
Səudiyyə Ərəbistanından təqribən 
10 min turist gəlib, bu il isə onların 
sayının 30 minə çatacağı gözlənilir. 
Səudiyyə Ərəbistanı vətəndaşları 
Azərbaycanda özlərini rahat hiss 
edəcəklər. Ölkəmizdə onlara olan 
münasibət, zəngin mətbəx, ibadət 
evlərinin mövcudluğu – bütün bu 
amillər Səudiyyə Ərəbistanından gələn 
turistləri razı salacaq. Ən əhəmiyyətlisi 
budur ki, Səudiyyə Ərəbistanı 
vətəndaşları Azərbaycanda xoş qarşı-
lanacaqlar, Qərbdə mövcud olan bütün 
xidmətləri ölkəmizdə görəcək, dost-
ların əhatəsində olacaq, səfərlərindən 
məmnun qalacaqlar”. 

Sonda Azərbaycan Respublikası 
Prezidentinin köməkçisinə təşəkkürünü 
bildirən “Əl-Cəzirə” qəzetinin baş re-
daktoru deyib ki, mediadan göründüyü 
kimi, siz ölkədaxili məsələlərə dair ol-
duqca fəal mövqe nümayiş etdirirsiniz 
və bu nümunə “Əl-Cəzirə”nin çoxsaylı 
əməkdaşlarına da fəallıq ruhu aşılayır. 

Azərbaycan Prezidentinin 
köməkçisi qeyd edib ki, “Əl-Cəzirə” 
qəzeti İslam dünyasında böyük nüfuza 
malikdir, regionda və dünyada sülh, 
tərəfdaşlıq və inkişafa öz töhfəsini 
verir. 

Tədbirdə Səudiyyə Ərəbistanının 
mədəniyyət və informasiya naziri-
nin müavini Abdullah əl-Əhməri və 
Azərbaycanın bu ölkədəki səfiri Rasim 
Rzayev iştirak ediblər. 

Qeyd edək ki, mətbuat konfran-
sı Səudiyyə Ərəbistanının aparıcı 
KİV-ləri, o cümlədən “Əl-Cəzirə”, 
“Əl-Riyad”, “Okaz”, “Əl-Həyat”, 
“Əl-Mədinə” qəzetləri, “Sauress” 
informasiya portalı tərəfindən geniş 
işıqlandırılıb. 

AZƏRTAC

 � Yeni əsrin istənilən ili gənc müstəqil 
Azərbaycan Respublikası üçün beynəlxalq aləmdə 
mühüm uğur kimi qəbul edilən hansısa əlamətdar 
hadisə ilə başlanır. 2017-ci il də  belə oldu. Azərbaycan 
Prezidenti İlham Əliyevin fevralın 5-6-da reallaşdırdığı 
Brüssel səfəri həm rəsmi Bakı, həm Belçika Krallığı, 
həm də Avropa İttifaqı üçün mühüm əhəmiyyət kəsb 
edən görüşlər, danışıqlar və müzakirələrlə yadda qaldı. 
Ən başlıcası, bu səfər bir neçə il əvvəl antiazərbaycan 
qüvvələrin fitvası və dəstəyi ilə  dövlətimiz əleyhinə  
aparılan bəzi kampaniyaların  tamamilə gündəlikdən 
çıxarılmasını təmin etdi. 

Xatırladaq ki, Avropa 
İttifaqının əsas qurumların-
dan olan   Avropa Parlamenti 
tərəfindən Azərbaycan əleyhinə 
əsassız və qərəzli qətnamələrin 
qəbul edilməsi Azərbaycan  Milli 
Məclisinin Avronest Parlament 
Assambleyasından çıxması, 
həmçinin Avropa Parlamenti ilə 
ikitərəfli dialoqunun dayandırıl-
ması haqda qərar qəbul etməsi 
ilə nəticələnmişdi. Rəsmi Bakı 
bu ədalətsiz münasibətə qarşı 
ciddi etirazlarını bildirərək, 
özünəməxsus qətiyyət nümayiş 
etdirmişdi. Ona görə də, Avropa 
Parlamentinin müraciətinə əsasən 
Azərbaycan Avropa İttifaqı ilə 
əməkdaşlığın parlamentlərarası 
ölçüsünün tam bərpasına 
razılıq vermiş, 2016-cı ilin 
sentyabrında Aİ – Azərbaycan 
Parlamentlərarası Əməkdaşlıq 
Komitəsinin nümayəndə heyəti 
Azərbaycana rəsmi səfər etmişdi. 
Dövlət başçımızın Brüssel səfəri 
isə beynəlxalq aləmdəki dost-
larımıza da, bədxahlarımıza da 
Azərbaycan – Avropa İttifa-
qı münasibətlərinin mövcud 
səviyyəsi haqqında çox dəyərli 
bir mesaj oldu.

Azərbaycan  Prezidentinin 
Brüssel səfəri  müasir diplo-
matiyanın ən incə məqamlarını 
özündə əks etdirən 7 mühüm 

tədbirlə yadda qalsa da, ekspert 
və politoloqlar daha çox dövlət 
başçımızın Avropa İttifaqı Şura-
sının prezidenti Donald Tusk ilə 
görüşünün üstündə dayanırlar. 
Çünki həmin görüş və aparılan 
müzakirələr tərəflərin hər ikisi 
üçün maraqlı və əhəmiyyətli idi. 
Həmin əhəmiyyətin nədən ibarət 
olduğunu  tərəflərin mətbuat 
üçün verdiyi bəyanatlarda aydın 
şəkildə gördük.  

Öz bəyanatına “Görüş 
həqiqətən də məhsuldar və yaxşı 
keçdi. Düşünürəm ki, dostlar 
arasında bu, normal haldır” – 
ifadəsi ilə başlayan Donald Tusk 
təkcə Avropada deyil, dünya-
nın istənilən nöqtəsində olan 
bədxahlarımızın  yuxusuna haram 
qatacaq fikirlər  səsləndirdi : “Av-
ropa İttifaqı artıq Azərbaycanın 
əsas ticarət tərəfdaşı və onun 
ən əsas investorlarından bi-
ridir. Qarşıdakı illərdə biz 
ticarət əlaqələrimizi daha da 
genişləndirmək niyyətindəyik. 
Biz əməkdaşlığımızın 
gücləndirilməsinin 
Azərbaycan iqtisadiyyatı-
nın müasirləşdirilməsinə və 
şaxələndirilməsinə necə kömək 
edəcəyini müzakirə etdik. 
Azərbaycan üçün, həmçinin 
Dünya Ticarət Təşkilatı ilə bağlı 
danışıqlarda irəliləyişə nail olmaq 

rəqabətədavamlı biznes 
mühitinə yol açacaq və 
bu da iqtisadi inteqrasi-
yanı irəliyə aparacaq”.

“Azərbaycan 
mədəniyyətlər arasında 
körpü rolunu oynayır. 
Hazırda qonşuluğumuz-
da üzləşdiyimiz çağı-
rışları nəzərə alsaq, bu, 
olduqca təqdirəlayiqdir” 
– deyən cənab Tusk  
ölkəmizin yeganə prob-
lemi olan Ermənistan- 
Azərbaycan, Dağlıq 
Qarabağ münaqişəsinin 
həlli ilə bağlı da çox 
ədalətli və konkret 

mövqe ortaya qoydu: “Biz Dağlıq 
Qarabağ münaqişəsinin sülh 
yolu ilə həllini müzakirə etdik. 
Status-kvo bu cür davamlı qala 
bilməz”. Ekspertlərin fikrincə, 
cənab Tuskun bəyanatının ən çox 
maraq yaradan hissəsi  Avropa 
İttifaqı--Azərbaycan  sazişinin 
hazırlanması barədə danışarkən 
öz sevincini gizlədə bilməməsi 
idi: “Mən sevinc hissi ilə bəyan 
edirəm ki, sabah yeni Avropa 
İttifaqı--Azərbaycan sazişi ilə 
bağlı danışıqlara start veriləcək. 
Mən danışıqları aparanlara böyük 
uğurlar arzulayıram”.

Mətbuat üçün verdiyi  
bəyanatda “Əlbəttə, ener-
ji sahəsindəki əməkdaşlıq 
əlaqələrimizin vacib sahəsidir” 
tezisini daha qabarıq şəkildə 
təqdim edən Azərbaycan Prezi-
denti  İlham Əliyev ölkəmiz və 
Avropa İttifaqı üçün böyük önəm 
kəsb edən məqamları belə yada 
saldı: “Cənab prezidentin qeyd 
etdiyi kimi, Avropa bizim əsas 
investorumuzdur. Azərbaycan 
olduqca münbit sərmayə mühi-
tini yaradıb. İyirmi beş il əvvəl 
müstəqilliyimizi bərpa etdikdən 
sonra iqtisadiyyatımıza 200 
milyard dollardan artıq vəsait 
qoyulub. Eyni zamanda, Avropa 

bizim əsas ticarət tərəfdaşımızdır. 
Biz bir çox Avropa ölkələrini 
neftlə təchiz edirik və ümidvarıq 
ki, yaxın zamanlarda təbii qazımı-
zı da çatdıracağıq”.

Təbii ki, Azərbaycan Prezi-
dentinin  istənilən beynəlxalq 
təşkilatın tribunasından çıxış 
edərkən və ya hansısa siyasətçi 
ilə görüşü zamanı ən çox 
gündəliyə gətirdiyi məsələ 
məhz Ermənistan-Azərbaycan, 
Dağlıq Qarabağ münaqişəsinin 
həllinin uzanmasından yara-
nan narahatlığımızdır. Avropa 
İttifaqı rəhbərləri ilə aparılan 

müzakirələrdən sonra mətbuata 
bəyanat verən dövlət baş-
çımız həmin məsələni yenə 
də gündəliyə gətirdi: “Biz 
Ermənistan-Azərbaycan, Dağlıq 
Qarabağ münaqişəsinin həllinə 
dair məsələləri müzakirə etdik. 
Mən bir daha qeyd etdim ki, 
torpaqlarımız uzun illərdir 
işğal altındadır. Ermənistan 
Azərbaycanın ərazisinin təxminən 
20 faizini işğal edib. Bütün huma-
nitar normaları, beynəlxalq hüquq 
normalarını pozan Ermənistan 
BMT Təhlükəsizlik Şurasının 
1990-cı illərin əvvəlində qəbul 
olunan və erməni qoşunlarının 
Azərbaycan ərazilərindən dərhal 

və qeyd-şərtsiz çıxarılmasını 
tələb edən 4 qətnaməsini icra 
etmir. Əfsuslar olsun ki, işğal 20 
ildən çoxdur davam edir və bu 
işğala heç bir bəraət qazandırmaq 
olmaz. Mən cənab prezidentə çox 
minnətdaram ki, o, öz şərhlərində 
ölkəmizin ərazi bütövlüyünə bir 
daha dəstəyini vurğuladı”.

“Əməkdaşlığımızın digər va-
cib sahəsi mədəniyyətlərarası di-
aloqdur” – deyə ölkəmizin  Şərq-
Qərb mədəniyyətlərinin daha da 
sıx qovuşmasına özünəməxsus 
töhfələr verdiyini söyləyən 
 Prezident İlham Əliyev Avropa-

nın və dünyanın bilməli 
olduğu məqamları  yada 
saldı: “ Azərbaycan 
sivilizasiyalar və 
mədəniyyətlərarası dia-
loqa böyük sərmayələr 
yatırır. Biz Avropa 
Şurasına, eyni zaman-
da, İslam Əməkdaşlıq 
Təşkilatına üzv ölkəyik. 
Biz sivilizasiyalar 
arasında təbii, coğrafi 
və mədəni körpüyük. 
Azərbaycanın insan 
kapitalına, dinlərarası 
dialoqa qoyduğu 
sərmayə bu gün yaxşı 
nəticələr verir”. 

 Azərbaycan  Prezidentinin  
Brüsseldə Avropa Komissiyası-
nın prezidenti Jan-Klod Yunker, 
Avropa Komissiyasının enerji 
birliyi üzrə vitse-prezidenti Maroş 
Şevçoviç,  Avropa İttifaqının 
xarici məsələlər və təhlükəsizlik 
siyasəti üzrə ali nümayəndəsi, 
Avropa Komissiyasının vitse-pre-
zidenti xanım Federika Moqerini,  
Belçika Kralı Filip, Avropa Şurası 
Parlament Assambleyasının sabiq 
prezidenti, Niderland-Azərbaycan 
Dostluq Qrupunun sədri Rene 
Van der Linden ilə görüşləri 
bizim üçün siyasi-diplomatik  və 

ticari-iqtisadi baxımdan nə qədər 
əhəmiyyət kəsb edirdisə,  dövlət 
başçımızın  və xanımı Mehriban 
Əliyevanın  Belçika Krallığı-
nın Vaterlo şəhərində görkəmli 
Azərbaycan şairi Xurşudbanu 
Natəvanın abidəsini ziyarət 
etməsinin də o qədər mənəvi 
- psixoloji əhəmiyyəti var idi. 
Xatırladaq ki, ötən il fevralın 
18-də açılışı olan bu abidənin 
ucaldılması Azərbaycanın birinci 
xanımı, Heydər Əliyev Fondunun 
prezidenti Mehriban Əliyevanın 
dəstəyi sayəsində mümkün 
olub. Şəhərin mərkəzi parkında 
ucaldılmış abidə Azərbaycanın 
Xalq rəssamı Tahir Salahovun 
rəhbərliyi ilə heykəltəraş İmran 
Mehdiyev tərəfindən hazırlanıb. 
Abidənin özülündə Xurşudbanu 
Natəvanın Qarabağ şahzadəsi 
olması barədə məlumat var.

Dövlət başçımızın Brüssel 
səfərinin yekunları haqqın-
da qələmə aldığımız sətirləri 
Azərbaycan –Avropa İttifaqı 
əməkdaşlığının tarixçəsi barədə 
yığcam bir xatırlatma ilə  yekun-
laşdıraq.  Xarici İşlər Nazirliyinin 
elektron resurslarında qeyd edilir 
ki, Azərbaycan Avropa İttifaqı  
münasibətləri 1991-ci ildə yaran-
mışdır. 1996-cı ildə imzalanmış  
Tərəfdaşlıq və Əməkdaşlıq Sazişi 
siyasi dialoq, ticarət, sərmayə, qa-
nunvericilik, elm və mədəniyyət 
sahəsində əməkdaşlığı əhatə 
etmişdir. Həmin dövrdən etibarən 
Avropa İttifaqının  Azərbaycana 
yardımlarının miqyası və həcmi 
tədricən artmağa başlamışdır. 
1998-ci ildə Avropa İttifaqı  
Azərbaycana xüsusi elçisini 

təyin etmişdir. 2000-ci ildə 
Azərbaycanın Avropa İttifaqı  
yanında Nümayəndəliyi təsis 
edilmiş, 2003-cü ilin iyul ayında 
Aİ Cənubi Qafqaz üzrə xüsusi 
nümayəndəsi təyin  olunmuşdur.  
2014-cü il iyulun 8-dən  Herbert 
Salber bu vəzifədə işləyir.

2004-cü ildə Azərbaycan Av-
ropa Qonşuluq Siyasətinə, 2009-
cu ildə isə onun Şərq istiqaməti 
üzrə çoxtərəfli əməkdaşlıq 
formatı olan Şərq Tərəfdaşlığı 
proqramına daxil edilmişdir. 
2014-cü ildə tərəflər arasında 
Azərbaycanın Aİ proqramlarında 
və agentliklərində iştirakına dair 
protokol imzalanmışdır. Protokol 
Azərbaycan Respublikası Prezi-
dentinin 30 sentyabr 2014-cü il 
tarixli fərmanı ilə təsdiq edilmiş-
dir. Həmin sənəd  6 iyul 2016-cı 
il tarixində Avropa Parlamenti 
tərəfindən ratifikasiya olunaraq 
qüvvəyə minmişdir.   Avropa İtti-
faqı Xarici İşlər Nazirləri Şurası 
14 noyabr 2016-cı il tarixində 
keçirilmiş iclasında Avropa 
İttifaqı və üzv ölkələri adından 
Azərbaycan Respublikası ilə 
hərtərəfli saziş üzrə danışıqların 
aparılması üçün Avropa Komissi-
yası və Avropa İttifaqının  xarici 
işlər və təhlükəsizlik siyasəti üzrə 
ali nümayəndəsinə mandat vermiş-
dir. Avropa İttifaqı Azərbaycanın 
ərazi bütövlüyü, suverenliyi və 
müstəqilliyini dəstəkləyir və bu 
quruma üzv olan  ölkələr qondar-
ma Dağlıq Qarabağ Respublikası-
nı tanımırlar.

İttifaq MİRZƏBƏYLİ,  
“Xalq qəzeti”

Biz Ermənistan-Azərbaycan, Dağlıq Qarabağ 
münaqişəsinin həllinə dair məsələləri müzakirə etdik. Mən 

bir daha qeyd etdim ki, torpaqlarımız uzun illərdir işğal 
altındadır. Ermənistan Azərbaycanın ərazisinin təxminən 20 
faizini işğal edib. Bütün humanitar normaları, beynəlxalq 
hüquq normalarını pozan Ermənistan BMT Təhlükəsizlik 
Şurasının 1990-cı illərin əvvəlində qəbul olunan və erməni 
qoşunlarının Azərbaycan ərazilərindən dərhal və qeyd-
şərtsiz çıxarılmasını tələb edən 4 qətnaməsini icra etmir. 
Əfsuslar olsun ki, işğal 20 ildən çoxdur davam edir və 
bu işğala heç bir bəraət qazandırmaq olmaz. Mən cənab 
prezidentə çox minnətdaram ki, o, öz şərhlərində ölkəmizin 
ərazi bütövlüyünə bir daha dəstəyini vurğuladı.

İlham ƏLİYEV 
Azərbaycan Respublikasının Prezidenti

               Brüssel, 6 fevral, 2017-ci il

Müstəqilliyini, suverenliyini və ərazi bütövlüyünü 
dəstəklədiyimiz Azərbaycan Avropa İttifaqı üçün mü-

hüm tərəfdaşdır. Biz enerji sahəsində etibarlı və strateji 
tərəfdaşlığımıza əsaslanaraq işbirliyimizi daha da artırmaq 
istəyirik. Azərbaycan Avropanın enerji təhlükəsizliyi və 
təchizatının şaxələndirilməsi üçün mühüm əhəmiyyət kəsb 
edir. Bizim “Cənub” qaz dəhlizini tamamlamaq üçün ortaq 
öhdəliyimiz var. Bu, faktiki olaraq, hər iki tərəf üçün əsas 
prioritetdir.

Donald TUSK  
Avropa İttifaqı Şurasının prezidenti

                   Brüssel, 6  fevral, 2017-ci il

 Prezident İlham Əliyevin Brüssel səfəri Azərbaycan – 
Avropa İttifaqı əməkdaşlığının yeni səhifəsini açdı 




